Cyngor Cymuned Llanrug
Cofnodion o’r cyfarfod a gynhaliwyd am 7 o’r gloch Nos Fawrth, 17eg o Chwefror, 2009 yn Y Sefydliad Coffa, Llanrug.

1. Croesawodd ER bawb i’r cyfarfod.
2.
Yn bresennol: Cyngh. Eryl Roberts (ER), Cyngh. Avril Jones (AJ), Cyngh. Hefin Jones (HJ), Cyngh. Meirwen Lloyd (ML), Cyngh. Delyth Tomos (DT), Cyngh. Goronwy Hughes (GH), Cyngh. Derfel Jones (DJ), Cyngh. Meryl Green (MG), Cyngh. Alan Pritchard (AP), Cyngh. Rhian Thomas (RhT), Emma Williams (clerc).
Ymddiheuriadau: Cyngh. Brian Jones (BJ), Cyngh. Nan Humphreys (NH), Cyngh. Clifford Williams (CW).
      3.
Cyflwyniad gan Mr Ffrancon Williams (FfW), Cyngor Gwynedd: Croesawodd ER Mr Williams i’r cyfarfod. Dechreuodd FfW drwy egluro fod 6,300 o dai Cyngor yng Ngwynedd a bod y rhan fwyaf ohonynt mewn cyflwr gwael. Yn 2002, penderfynwyd y byddai yn rhaid i dai Cyngor gyrraedd safon arbennig sef ‘Safon Ansawdd Tai Cymru’ac yn ôl FfW, nid yw tai Cyngor Gwynedd, ar gyfartaledd, yn agos at y safon hwn. Mae Cyngor Gwynedd wedi cyfrifo bod angen buddsoddiad o £136 miliwn er mwyn cyrraedd y safon hwn ac y byddai’r swm hwn yn cynyddu i £440 miliwn dros y 30 mlynedd nesaf er mwyn cynnal y safon hwn. Eglurodd FfW fod gan y cyngor £55miliwn felly maent yn wynebu diffyg o £81 miliwn. 

Credai Cyngor Gwynedd mai’r ffordd o ddatrys y broblem hon yw i drosglwyddo’r tai i gymdeithas tai newydd, ‘Cartrefi Cymunedol Gwynedd’ a fyddai yn cael ei sefydlu yn arbennig ar gyfer hyn gan fod modd i gymdeithasau tai gael benthyciadau na sydd yn agored i’r cynghorau sir ac am fod cymdeithasau tai yn cael cadw yr holl arian rhent y maent yn ei dderbyn sydd yn wahanol iawn i sefyllfa’r Cyngor Sir. Felly, bydd y gymdeithas tai newydd yn gallu ariannu’r gwelliannau sydd eu hangen i’r tai. 
O ganlyniad, mae penderfyniad angen ei wneud gan denantiaid Cyngor Gwynedd – naill ai i aros gyda’r cyngor heb yr addewid y bydd y tai yn cyrraedd Safon Tai Cymru neu i drosglwyddo at y gymdeithas tai newydd ble bydd addewid o welliannau yn safon y tai.

Mae’r Cyngor yng nghanol ymgyngori gyda’r tenantiaid ac mae addewid clir na fydd rhenti yn codi ar raddfa gwahanol na fyddent o dan y sustem bresenol. 

Bydd y gymdeithas tai yn cael ei rheoli gan Fwrdd o 12 aelod a fydd yn cynnwys 4 tenant, 4 Aelod Annibynnol a 4 Cynghorydd Sir. Bydd staff presenol yr Adran Dai yn cael eu trosglwyddo i’r gymdeithas tai ble bydd eu pensiwn yn cario ymlaen a ble bydd cyfleoedd am swyddi newydd. Mae pob gwasanaeth presenol fel wardeniaid yn cael eu gwarchod a’u sicrhau o dan y corff newydd. Bydd y ffordd o asesu angen ar gyfer y tai hefyd yn aros yr un fath o dan y drefn newydd. Bydd tenantiaid presenol y Cyngor Sir hefyd yn dal i fod gyda’r hawl i brynu’r tai a bydd eu nifer o flynyddoedd disgownt fel na fyddai’r trosglwyddiad wedi digwydd. 
Eglurodd FfW y disgwylir y bleidlais yn y mis-ddeufis nesaf. Bydd y bleidlais yn cael ei chynnal yn gwbl annibynnol o’r Cyngor. Bydd canlyniad y bleidlais mor syml a mynd gyda’r mwyafrif. Bydd posib pledleisio trwy’r post, ar y rhyngrwyd neu dros y ffôn. Ni fydd pawb yn cael pledleisio – ni fydd tenantiaid ble mae eu tenantiaeth o dan fygythiad o ganlyniad i farniad mewn achos llys yn gymwys i bledleisio.   

Gofynnwyd os oedd rhai cynghorau wedi gwneud hyn eisioes. Atebodd FfW fod nifer yn y De eisioes wedi trosglwyddo a bod Conwy hefyd wedi trosglwyddo. Dywedodd hefyd bod cynghorau Wrecsam ac Abertawe wedi gwrthod yn y gorffenol. Eglurodd bod gwelliannau yn safon y tai sydd wedi trosglwyddo eisioes i’w gweld. 
Gadawodd FfW bamffledi i ni eu dosbarthu sydd yn canolbwyntio ar elfennau o’r dogfennau mawr er mwyn arbed darllen yr holl ddogfenni. Diolchodd am y cyfle i fynychu’r cyfarfod. Diolchodd ER iddo am ei sgwrs ddifyr a gadawodd y cyfarfod.

4.
Ymweliad gan Dr Esyllt Llwyd a Dr Robin Parry.
Cyrhaeddodd Dr Esyllt Llwyd a Dr Penrhyn Jones o feddygfa Waunfawr/Ffordd yr Orsaf a Dr Alwyn Parry o feddygfa Llanberis/Ffordd Glanffynnon.

Dechreuodd y sgwrs gyda’r tri yn cyflwyno eu hunain ac yn egluro eu bod yn bryderus iawn o gais a gafodd ei wneud yn ddiweddar i agor fferyllfa ar Ffordd yr Orsaf, Llanrug. Yn fyr, byddai hyn yn golygu y byddai meddygfa Waunfawr yn gorfod colli un doctor oherwydd y colled mewn incwm a fyddai hyn yn ei greu ac efallai y byddai agor fferyllfa yn Llanrug yn arwain at meddygfa Llanberis yn cau eu cangen yn Llanrug ac yn sicr yn arwain tuag at dorriad yn eu horiau agor. 
Eglurodd y Meddygon eu bod yn bryderus iawn am hyn gan y byddai yn arwain tuag at golled yn y gwasanaeth feddygol ac y byddai yn creu anhawsterau mawr i bobl hŷn gan y byddai pobl sydd yn byw o fewn milltir i’r fferyllfa yn gorfod cael eu meddyginiaeth o’r fferyllfa, felly yn gorfod teithio o’r feddygfa i’r fferyllfa i dderbyn eu meddyginiaeth. Ar hyn o bryd, does neb yn gwybod yn lle ar Ffordd yr Orsaf y bwriedir agor y fferyllfa felly mi fedr rhywun gorfod cerdded cryn dipyn. 
Rhannwyd copi o’r adroddiad a wnaethant, a gofynnwyd i’r Cynghorwyr ei darllen ac ymateb i’r GIG erbyn diwedd y mis. Dywedodd y Meddygon y byddent hwy yn ymateb yn negyddol iawn yn ffurfiol erbyn diwedd y mis. Darllenwyd y cyfeiriad allan i bawb.

Diolchodd y tri meddyg am y cyfle i gael mynychu’r cyfarfod, a gadawsant y cyfarfod. 

Aeth y Cynghorwyr ymlaen i drafod y cais a penderfynasant i wrthod y cais yn ffurfiol ar y sail y byddai lefel y gwasanaeth yn dioddef a’i fod yn peri bygythiad i ddau feddygfa lleol ac efallai yn peryglu busnesau lleol eraill.
       5.
Datgan Buddiant Personol: I’w datgelu fel y maent yn codi.
       6.
Cadarnhau Cofnodion: Cadarnhawyd y cofnodion. Cynnigwyd gan ML ac eilwyd gan AJ. Arwyddwyd copi gan ER. 

7.
Materion yn codi o’r cofnodion: Aethpwyd drwy’r cofnodion a dywedodd GH fod mwy o ddrain wedi cyrraedd ac y byddai yn rhaid eu plannu yn fuan. Cytunodd GH a HJ i’w plannu.
Dywedodd GH fod y grant i wella Llwybr Ogwen wedi ei gymeradwyo a byddai’r  gwaith yn dechrau yr wythnos nesaf. Dywedodd y byddai’r gwaith yn costio £3,700 ac y byddai’r Cyngor yn ariannu hanner hyn. Dywedodd hefyd y byddai’n rhaid hawlio’r grant erbyn 10fed o Fawrth. Diolchodd ER i GH am ei waith gyda’r prosiect hwn.
Aeth GH ymlaen i egluro ei fod wedi cyfarfod gyda’r heddwas a’u bod wedi bod yn edrych ar safle garej Hafod a bod yr Heddwas am gysylltu gyda’r perchennog i drafod problemau diogelwch y safle. 

Dywedodd ER ei bod wedi cael sgwrs gyda phobl siop Premier am y maes parcio i ofyn wrthynt am beidio a pharcio yno. Yn anffodus, dywedwyd eu bod yn dal i barcio yno fel mae llawer o bobl eraill. Dywedodd GH y byddai yn rhoi sticeri ar y ceir hyn.

Dywedodd y clerc ei bod wedi siarad gyda Charles Jones am wella safleoedd bwsiau Llanrug a’i fod ef wedi pasio’r gŵyn ymlaen i swyddogion Cyngor Gwynedd a bod cais bellach wedi ei wneud i uwchraddio ffordd Llanberis i ‘Strategic Route’. Os bydd y ffordd yn cael ei uwchraddio, byddai modd cael safleoedd bwsiau modern, newydd amser hynny. Ni fydd y penderfyniad i uwchraddio’r ffordd yn cael ei wneud tan ar ôl mis Ebrill, 2009. Ni fydd dim yn cael ei wneud i wella’r safleoedd presenol felly tan ar ôl i’r penderfyniad hwn gael ei wneud rhag gwastraffu arian.
Dywedodd y clerc ei bod wedi cysylltu gyda Chyngor Gwynedd am sefyllfa parcio ar draws mynedfa Nant y Glyn. Roedd y swyddog wedi dweud fod arolwg wedi ei wneud ac y byddai dogfennau ymgynghorol yn cael eu gyrru i ni yn y mis nesaf am osod llinellau dwbl melyn ar y safle. 

Dywedodd ER ei bod wedi bod yn edrych ar safle bws Ffordd Llanberis a’i fod mewn cyflwr gwael. 
8. Gwelliannau i Barc Glanmoelyn: 
Dywedodd GH y byddai yn trefnu cyfarfod safle gyda’r perchennog. 

9. Adborth am welliannau i barc chwarae Cwm y Glo: Dywedwyd na fu ymateb i’n llythyr diwethaf i’r pensaer a cytunwyd fod y sefyllfa yma yn mynd ymlaen yn rhy hir ac y dylid cysylltu gyda’r pensaer yn dweud os na chlywir ganddo erbyn ein cyfarfod nesaf, ein bod yn cymryd nad ydyw eisiau cario ymlaen gyda’r prosiect. Dywedodd ER fod yn rhaid tacluso’r safle ac y byddai angen rhan o gyllideb flwyddyn nesaf er mwyn gwneud hyn. Dywedwyd eto mai mwy o fannau parcio mae trigolion Cwm y Glo wir ei angen. 
10.  Llwybrau Cyhoeddus: Dim mwy i’w ychwanegu na phwynt 7 uchod.
11. Cynllunio: Nodwyd y ceisiadau canlynol a gafodd eu caniatau/gwrthod gan y Cyngor Sir a drafodwyd gan y Cyngor Cymuned mewn cyfarfodydd blaenorol:

CANIATAWYD:
· Dim.
GWRTHODWYD:

· Dim.

Ceisiadau o’r newydd:

· C08A/0040/23/LL: Diwygio Amod 4 ar ganiatad cynllunio C99A/0245/23/LL er mwyn ymestyn y cyfnod preswylio o 10.5 mis i 12 mis – Maes Carafannau Brynteg. Gwrthwynebu ar y sail y byddai’n newid pwrpas y lle – Cynnig DJ, Eilio DT.

12. Cyllideb:
(a) Taliadau – 
PAYE



100814     £156.40


Dell - Inc i’r printer

100815       £29.35


H Young Archwiliad 07-08
100816     £184.00


Cyflog Ionawr 09

100817     £238.45


Canolfan Cwm y Glo

100818  £2,149.21






  £2,757.41

(b)Derbyniadau: 
Llog banc                  £1.07



Angladdau              £50.00




                    £51.07
(c) Ceisiadau am gymorth: 
Dim.
Ch) Adroddiad Ariannol: Cyflwynodd y clerc Adroddiad Ariannol gyfredol. Diolchodd ER iddi am baratoi’r adroddiad.
d) Tendrau torri gwair a llwybrau 2009-2010: Agorwyd yr amlenni am y tendrau a nodwyd y prisiau ar ffurflen bwrpasol gan y clerc. Yn ystod y drafodaeth, cododd ML y cwestiwn o pwy fyddai’n gyfrifol pe byddai cerrig beddi yn cael eu difrodi. Cytunwyd gofyn i’r contractwr buddugol o gopi o’i bolisi yswiriant. Ar ôl trafodaeth, cytunwyd rhoi’r cytundebau i’r canlynol:
· Caeau chwarae: Gareth Wyn Jones.

· Y Mynwentydd: Wyn Lewis.

· Llwybrau cyhoeddus: Dafydd Lloyd Owen.

Roedd D Owen wedi nodi ar ei dendr y byddai’r gost yn uwch pe byddai’r llwybrau yn cael eu torri yn Mehefin fel yn y blynyddoedd blaenorol. Cytunwyd i’r clerc drafod hyn gydag ef a rhoddwyd yr awdurdod iddi ganiatau torriad hwyrach (yn ystod Mehefin) os byddai’r prîs yn debyg i llynedd gan y byddai hyn yn dal i fod yn llai na’r tendrau eraill a gafwyd.

13. Y Fynwent:
i. Diogelwch – Dim.
ii. Cyffredinol: 

· Dim.
iii. Incwm Angladdau – £50.
14. Heddlu: Dywedodd y clerc y byddai’r heddwas yn mynychu’r cyfarfod mis nesaf. Darllenodd ER restr o bethau i’w trafod gyda’r heddwas a penderfynwyd ychwanegu eitemau arno. Addawodd y clerc i ddod ag ef i’r cyfarfod nesaf.
15. Materion gan y Cynghorwyr:

Dim yn ychwanegol i’r hyn a drafodwyd ym mhwynt 7 uchod.
16. Gohebiaeth: 
(a) Oddi wrth Cyngor Gwynedd:

Cyfadran yr Amgylchedd:

· Apêl am wrthod cais C08A/0448/23/AM: Adeiladu tŷ - Tir ger Tŷ Capel, Cwm y Glo. Penderfynu dweud ein bod yn glynu at ein penderfyniad gwreiddiol sef i wrthwynebu’r cais.
· Cydnabod llythyr yn gofyn ar ba goed oedd Gorchymyn gwarchodaeth yn ein cymuned.

· Ymateb i lythyrau parthed gosod mesurau i arafu traffig yng Nghwm y Glo. Aeth AP a’r llythyr gydag ef.
· Llythyr pellach ar ‘Gwarchodtrefniadau i ddarparu gwasanaeth’ – mynwent Llanrug oherwydd y ffliw.

· Ymateb i lythyrau i’r Adran Briffyrdd.
Cyfadran Datblygu:

· Gweithdy ‘Canllaw Bras i Raglen Dinasyddiaeth yr UE 2007-13 ar gyfer Cymunedau Cymreig’. Yn anffodus, neb yn gallu mynychu.
· Llythyrau Cist Gwynedd – cais llwybr Ogwen.
(a) Eraill:

(i)
Un Llais Cymru – Rhaglen Hyfforddiant Cynghorwyr 2009 – Modiwl 1 ‘Y Cyngor’ yn Adeilad yr Institute, Caernarfon 4ydd o Fawrth, 2009. £25 yr un. Neb am fynychu.
(ii) 
Copi o gyfrifon Ymddiriedolaeth Dr John Morris.

(iii)
Sefydliad Aren Cymru – Diolch am ein cyfranniad.

(iv) Gwylfa Tŷ’r Eos – Digwyddiadau codi arian a chylchgrawn. Penderfynwyd gyrru llythyr at yr elusen yn gofyn os yr hoffent wneud cais ariannol fel pawb eraill.
(v) Cynulliad Cenedlaethol - Ffurflenni cais - Benthyca gan Cynghorau 2009-10. Dim am wneud cais – dim angen benthyciadau.
(vi) Cynulliad Cenedlaethol – Swm priodol o dan adran 137 (3).

(vii)
Un Llais Cymru – Gwahoddiad i’r Cadeirydd fynychu Garddwest yn Palas Buckingham – 14eg o Orffennaf, 2009. Neb am fynd gyda ER.
(viii)
Anfoneb hysbyseb tendrau - £141.45

(ix)
Cynulliad Cenedlaethol – Adroddiad Blynyddol y Cynllun Partneriaeth Llywodraeth Leol 2007-08. Neb am ei ddarllen.

(x)
Tystysgrif newydd i glercod gan yr SLCC, £150: Dywedwyd y byddai’r Cynghorwyr yn fodlon i ariannu’r cymhwyster pe byddai’r clerc eisiau ei wneud. Dywedodd y clerc y byddai’n ymchwilio iddo.
17. Materion Eraill:
· Dywedodd GH ei fod yn credu fod costau’r clerc yn rhy isel a cynnigodd godi’r costau o 1af o Fawrth 2009 i £50 y mis. Cytunwyd i wneud hyn.
Arwyddwyd: ……………………………………. Dyddiad: ………………………………

Dyddiad y cyfarfod nesaf, nôs Fawrth, 17eg o Fawrth am 7 o’r gloch yn Ysgol Gynradd Cwm y Glo. Os oes unrhyw fater angen ei roi ar y rhaglen, a wnewch chwi ei anfon i mi os gwelwch yn dda.

